
Réamhrá an Chathaoirligh
Is cúis áthais dom Straitéis Cultúir agus Cruthaitheachta Chomhairle Chontae na Gaillimhe 2018 –2022 a bheith á foilsiú.  Is tionscnamh buntábhachtach seo a chuideoidh le cúrsaí cultúir a chur chun cinn sa Chontae.  Is díol suntais an meon atá leis, comhartha maith ar a thugtha atá an Rialtas don obair i gcomhar faoin gclár Éire Ildánach d'fhonn leas an náisiúin a dhéanamh agus ligean don chruthaitheacht atá i muintir na tíre a theacht chun cinn go hiomlán. 
Is fada Contae na Gaillimhe á cheangal le cúrsaí ealaíon agus cultúir de réir na seantuisceana, tháinig ealaíontóirí as gach áit ar domhan anseo i mbun péintéireachta agus cruthaitheachta faoi sholas bog neamhshaolta iarthar na hÉireann.  Feictear dúinn go bhfuil an cultúr agus an chruthaitheacht bunriachtanach maidir leis an rath a bheith ar phobal agus gurb í an chruthaitheacht is bun leis an nuáil, an scil is mó a mbíonn éileamh uirthi i ngach gné de shaol an 21ú Céad.
Tá an mórtas áite le sonrú ar na bearta tús áite ar fad atá leagtha amach againn, tá meas ar thaobh tíre faoi leith Chontae na Gaillimhe agus ar an oidhreacht bhríomhar cultúir agus tuigtear an t-ábhar dúshláin a thagann mar gheall ar athruithe a tharraingíonn cúrsaí sóisialta agus eacnamaíochta ar phátrúin déimeagrafaíochta.  Tá d'aidhm againne tabhairt faoin ábhar dúshláin sin, leas a bhaint as an bhfuinneamh atá i muintir na Gaillimhe agus a chinntiú go mbíonn an cultúr, an chruthaitheacht agus an teanga ina ngnéithe bríomhara sainiúla den tuisint atá againn orainn féin.  Tá Cultúr 2025/Éire Ildánach bunaithe ar an bhfiúntas ó bhonn atá sa chultúr agus leagtar amach an tábhacht atá leis an nGaeilge, leis an oidhreacht chultúir, leis an mbéaloideas, le cluichí, le ceol agus le tréithe sainiúla na Gaeltachta.
Tuigtear i nGaillimh gur sócmhainn faoi leith atá sa chruthaitheacht i nGaillimh lena bhfuil de lucht ealaíon, déantúsaíochta, cócaireachta agus códála ag cur leis an dea-cháil ar an gcontae mar áit cónaithe agus oibre.  Chomh maith leis na hainmniúcháin idirnáisiúnta, mar Réigiún Eorpach Gastranamaíochta 2018, mar Phríomhchathair Chultúir na hEorpa 2020 agus an borradh atá faoi thionscal na cruthaitheachta sa Chontae, tá Comhairle Chontae na Gaillimhe tugtha do bhonn treise a choinneáil faoin dream cumasach atá i mbun saothair cheana féin agus do lucht cruthaitheachta na linne atá romhainn a chothú agus a spreagadh. 
Déanann rannpháirtíocht i mbeartaíocht cruthaitheachta agus cultúir maith do shláinte agus d'fholláine na saoránach.  Trí na cláir ealaíon, cultúir, teanga, folláine agus oidhreachta dár gcuid atá bunaithe ar an bpobal, féachtar lena chinntiú go mbíonn tuiscint ag gach saoránach, gan bheann ar aois, inscne ná eitneacht, ar an bhfiúntas agus an tábhacht atá le cruthaitheacht ina saol, ó bheith páirteach ann agus a aireachtáil dóibh féin. Tríd an Straitéis Cultúir agus Cruthaitheachta seo de chuid Éire Ildánach/Chomhairle Chontae na Gaillimhe, táthar ag féachaint le saol mhuintir Chontae na Gaillimhe a fheabhsú.  Is iontach an deis seo saibhreas an chultúir atá le hoidhreacht againn a cheiliúradh agus saol cruthaitheach a chruthú don am atá le theacht.  
An Comh. Eileen Mannion

Cathaoirleach Chomhairle Chontae na Gaillimhe 

Réamhrá an Phríomhfheidhmeannaigh
Is cúis ríméid dom, i mo Phríomhfheidhmeannach dom, Straitéis Cultúir agus Cruthaitheachta Chomhairle Chontae na Gaillimhe 2018 – 2022, a bheith á seoladh agus ag teacht go díreach i ndiaidh an Phlean Cultúir agus Cruthaitheachta 2017 a cuireadh le chéile faoin gclár Éire Ildánach. 
Clár Oidhreachta de chuid an Rialtais a eascraíonn ó Éire 2016 atá sa chlár Éire Ildánach.  Tionscnamh cúig bhliana uile-rialtais atá ann atá bunaithe ar chúrsaí cultúir le béim ar an tábhacht atá le cruthaitheacht an duine maidir le rath a bheith ar an duine aonair, ar an bpobal áitiúil agus ar an náisiún.  Tá creat ar fáil leis an straitéis a chuideoidh leis an gContae a thabhairt chun cinn sa Chontae.  Le hÉire Ildánach, déantar freastal do leibhéal comhordúcháin, fócais agus ceannaireachta níos airde i ndáil le polasaithe agus tionscnaimh reatha ar fud an rialtais náisiúnta agus áitiúil, gníomhaireachtaí Stáit, earnáil na n-ealaíon agus an chultúir, eagraíochtaí Gaeltachta agus Gaeilge agus is féidir ceangal a chothú le gnólachtaí príobháideacha agus le hearnáil na dtionscal cruthaitheachta.  Beidh an straitéis ina bhonn treise faoi réimse leathan de chláir cultúir atá ar bun cheana féin ag seirbhísí ealaíon, leabharlannaíochta, caomhantais, oidhreachta, forbairt eacnamaíochta agus Gaeilge na Comhairle.   Tá modh oibre an chomhair, mar a chleachtann an Mheitheal Cultúir, ina léiriú ar an toradh breise is féidir a thabhairt i gcrích ar na tionscnaimh reatha ionas go gcuirtear leis an scála agus leis an réimse a ghabhann le tionscnamh Éire Ildánach Chomhairle Chontae na Gaillimhe maidir leis an mbuiséad, líon na rannpháirtithe agus tionchar chun sochair ar chaighdeán an tsaoil ag muintir Chontae na Gaillimhe. 
Oibríodh i gcomhar leis an bpobal chun straitéis a leagan amach ónar léir an meon agus na luachanna a ghabhann le hÉire Ildánach i gContae na Gaillimhe.  Tháinig an straitéis faoi anáil réimse leathan de cháipéisí beartais príomhthábhachta ar an leibhéal náisiúnta agus ar an leibhéal réigiúnach.  Áirítear ar na cáipéisí tagartha áitiúla:  Plean Áitiúil Eacnamaíochta agus Pobail Chontae na Gaillimhe (LECP) 2016-2022, Dréacht de Phlean Oidhreachta agus Bithéagsúlachta Chontae na Gaillimhe 2017-2022, Plean Forbartha Contae na Gaillimhe 2015-2022, Plean Corparáide Chomhairle Chontae na Gaillimhe 2015-2022, Ciste WRAP 2015-2017 agus Scéim Teanga Údaráis Áitiúla na Gaillimhe. Baintear na staitisticí tábhachtacha as réimsí éagsúla (an Phríomh-Oifig Staidrimh, GeoDirectory agus www.galwaydashboard.ie). Tá luachanna na straitéise seo ag teacht leis na luachanna sa phlean LECP, tá na cuspóirí agus na bearta leathanréimseacha leagtha amach sa chaoi is go dtreisítear le forbairt eacnamaíochta agus forbairt áitiúil/pobail i gContae na Gaillimhe i gcomhar le geallsealbhóirí eile maidir le forbairt eacnamaíochta agus forbairt pobail agus tá d'aisling ag baint leis an iomlán go dtugtar Tús Áite don Duine - ionas go gcuirtear barr maitheasa agus caighdeán an tsaoil ag an saoránach agus ag an bpobal chun tosaigh.   
Táthar anois ag tosú amach ar thréimhse an-spéisiúil agus táthar ag tnúth le forbairt agus forfheabhsú mór ar chultúr Chontae na Gaillimhe lena linn.  Is deis Gaillimh 2020, an t-ainmniúchán mar Phríomhchathair Cultúir na hEorpa, le hinfheistíocht straitéiseach a bhfuil géarghá léi agus athnuachan a dhéanamh ar earnáil an chultúir sa Chontae seo agus a chinntiú go gcuirtear leis an acmhainn feidhmíochta agus leis na deiseanna, go háirithe i gceantair tuaithe a bhfuil meath ag tarlú iontu faoi láthair.   Mar chuid dár ndúthracht maidir le cuidiú leis an gclár seo a thabhairt i gcrích, déanfar infheistíocht airgid, cúnamh a thabhairt do phobal na gcomharsanachtaí leas a bhaint as na deiseanna iomadúla atá ar fáil i gceantair tuaithe agus bonn taca a chur faoin tionscnamh le cláir oibre eile dár gcuid.
Mar gheall ar an tairiscint a rinne an Chomhairle le gairid agus ar ghlac Music Generation léi, maidir le hoideachas sa cheol a chur ar fáil ar fud an Chontae, cuirfear go mór leis an oideachas ceoil atá ar fáil ag leanaí sa Chontae.  Tabharfaidh an MEP (Music Education Partnership) an clár tosaigh trí bliana seo de chuid Music Generation i gcrích, a bhfuil buiséad €1.2m ag gabháil leis lena mbaineann infheistíocht de chuid Music Generation, GRETB agus Chomhairle Chontae na Gaillimhe.  Faoin mbliain 2021, beidh níos mó ná 3,500 leanbh agus duine óg (0 – 18 bliana d'aois) páirteach i gcláir de chuid Music Generation.
Tá Cathair agus Contae na Gaillimhe ainmnithe ina Réigiún Eorpach Gastranamaíochta 2018, rud a chuireann an athuair leis an dea-chlú atá ar Ghaillimh maidir leis an gcócaireacht ar fud na hEorpa.  Tá an Chomhairle, atá ina comhlacht eagraithe agus ina páirtnéir ceannródaíochta tar éis an clár ardaidhme don bhliain 2018 a sheoladh.  Leagfar béim de bharr an ainmniúcháin seo ar an ról tábhachtach atá le cultúr an bhia san Iarthar agus cruthófar deiseanna ag an bpobal i gcomharsanachtaí éagsúla an tsaoithiúlacht cultúir agus saibhreas na hoidhreachta, a eascraíonn ón taobh tíre agus ó shean-nósanna na tuaithe, a chíoradh.  Tá an t-ainmniúchán mar Réigiún Eorpach Gastranamaíochta ina ghné thábhachtach forfheabhsúcháin maidir le hearnálacha an chultúir, na turasóireachta agus na cruthaitheachta agus déanfar freastal arís dó sin leis an straitéis maidir le hÉire Ildánach. 
Déanfar Bliain Eorpach na hOidhreachta Cultúir 2018 a chur chun cinn le clár Éire Ildánach na Comhairle, chomh maith leis an obair a dhéanann an oifig oidhreachta.  Tá leagtha amach i ndáil leis an mbliain sin go spreagfar Oidhreacht Cultúir na hEorpa a chur in iúl agus a thuiscint trí dhíriú ar imeachtaí a mbíonn páirt ag na saoránaigh uilig iontu agus a chuidíonn leis an tuiscint a chothú go mbaineann na daoine le haon spás Eorpach amháin.  Beidh an tOifigeach Oidhreachta ina Ambasadóir i gContae na Gaillimhe maidir leis an tionscnamh seo.  Tá Bliain na Gaeilge á ceiliúradh chomh maith i rith na bliana 2018 mar cheiliúradh náisiúnta ar athbheochan na Gaeilge le 125 bliain anuas.  Tá an ceiliúradh sin ina spreagadh againn maidir le smaoineamh ar chruthaitheacht agus ar bheocht sa teanga sin, le meas ar fhiúntas na Gaeltachta agus le díriú ar rannpháirtíocht an phobail a chothú le himeachtaí éagsúla cruthaitheachta, ealaíon agus pobail ar fud an domhain.  Beidh an Chomhairle ag cuidiú leis an gceiliúradh náisiúnta sin i gclár Éire Ildánach na bliana 2018.
Mar fhocal scoir, is í an pháirtnéireacht leis an bpobal is tábhachtaí maidir leis an straitéis seo a thabhairt i gcrích go sásúil.  Is léiriú na bearta tús áite a leagtar amach sa straitéis ar an obair mhór a dhéanann an Chomhairle chun feabhas a chur ar shaol an phobail.  Tagann sin leis an gcuspóir fadtéarmach atá leis an gclár Éire Ildánach, go ndéantar maith don duine agus don phobal nuair a chuirtear leis an rannpháirtíocht i mbearta cruthaitheachta gach tráth de shaol an duine.  Tagann an chistíocht maidir le plean na bliana 2018 a chur i bhfeidhm díreach ó na ranna rialtais trí Éire Ildánach.  Sa bhliain 2017, fuarthas €64,000 maidir le clár Éire Ildánach 2017 agus beidh na Pleananna Forfheidhmiúcháin ar fad atá bunaithe ar an Straitéis seo faoi réir ag cistí a bheith ar fáil chucu.   Gan bheann ar shrianta buiséid, táthar tugtha do leanúint leis an gcomhar leis an bpobal sna comharsanachtaí éagsúla mar atá leagtha amach sa chlár.  Is mian liom aird a tharraingt ar an dúthracht atá léirithe ag Meitheal Cultúir na Comhairle, chomh maith le cur chuige an chomhair, i ndáil leis na deiseanna atá ar fáil do phobal an Chontae mar gheall ar thionscnamh seo Éire Ildánach. 
Kevin Kelly
Príomhfheidhmeannach 
Cultúr agus Cruthaitheacht i gContae na Gaillimhe
Síneann teorainneacha na Gaillimhe ó Aigéan an Atlantaigh san iarthar go dtí an talamh féaraigh leis an tSionainn ar an gceann thoir agus tá éagsúlacht ag baint leis an gcontae ó thaobh cultúir, cúrsaí sóisialta, gnéithe geolaíochta agus gnóthaí eacnamaíochta.  Tá lorg ghnéithe sainiúla Chontae na Gaillimhe ar na bearta tús áite a leagtar amach sa straitéis seo agus ceiliúradh á dhéanamh orthu chomh maith; na hoileáin, an stair, an cultúr, an oidhreacht, an teanga, an taobh tíre agus na daoine, ionas go gcruthaítear scóip agus deis do na saoránaigh tabhairt faoi na deiseanna cruthaitheachta agus cultúir a thugtar dóibh tríd an tionscnamh Éire Ildánach. 
Tá iléagsúlacht cultúir ag baint le Contae na Gaillimhe agus is ann atá an daonra Gaeltachta is mó sa tír.  Is Contae ilchuimsitheachta atá ann le tuiscint shoiléir ar shaoithiúlacht na ndaoine agus féachtar le hoibriú in éineacht d'fhonn gach ar féidir ó thaobh cúrsaí eacnamaíochta, sóisialta, pobail, teanga agus cultúir maidir le Gaillimh agus le muintir na Gaillimhe a bhaint amach trí chaidreamh a chothú leis an saoránach.  
Sa bhliain 2017, seoladh Clár Éire Ildánach Chontae na Gaillimhe a tháinig sna sála ar chlár chomóradh chéad bliain 1916 a raibh dea-thoradh air.  D'eascair an rath a bhí ar chlár na bliana 2016 ó leibhéal comhoibre idir ranna agus gníomhaireachtaí, faoi cheannródaíocht Chomhairle Chontae na Gaillimhe, seachas mar a tharla roimhe sin agus ba léiriú é ar chomh mór agus is féidir pobal na gcomharsanachtaí éagsúla a thabhairt le chéile le cruthaitheacht cultúir.  Trí tharmligean na freagrachta maidir leis an gclár Éire Ildánach leis na húdaráis áitiúla, treisítear leis an ról cinniúnach atá leis an Mheitheal Cultúir maidir le tionchar a imirt ar an bpobal, ag oibriú i gcomhar chun cur le líon na ndaoine atá páirteach i gcúrsaí ealaíon, borradh a chur faoi thionscal na cruthaitheachta agus an oidhreacht, le béim ar an teanga, an taobh tíre agus an timpeallacht, a chaomhnú.
Bhí aidhmeanna agus smaointe cruthaitheacha an phobail le sonrú ar chlár Éire Ildánach 2017 na Gaillimhe.  Chuir na cláir nua a tionscnaíodh faoi phlean Éire Ildánach an chontae leis na tionscnaimh iomadúla a bhí ar bun cheana féin agus leis na pleananna oibre atá á dtabhairt i gcrích i measc an phobail faoi láthair ag gach duine den Mheitheal Cultúir.  Bunaíodh clár oibre na bliana 2017 ar théamaí maidir le féiniúlacht, cultúr agus saoránacht i gcomhréir leis an sainordú Colún 2 de chlár oibre Éire Ildánach – an Acmhainn Cruthaitheachta a thabhairt chun cinn i ngach Comharsanacht – a thabhairt i gcrích.  Le clár Éire Ildánach, déantar freastal do leibhéal comhordúcháin, fócais agus ceannaireachta níos airde i ndáil le polasaithe agus tionscnaimh reatha ar fud an údaráis áitiúil ionas go mbíonn sinéirge níos mo idir earnálacha na n-ealaíon, na hoidhreachta agus an chultúir faoi mar atá faoi láthair ar bhealach a chuireann le caighdeán an tsaoil i measc an phobail.

Bíonn ról buntábhachtach le cúrsaí Cultúir agus Cruthaitheachta ar fud réimse leathan seirbhísí taobh istigh de Chomhairle Chontae na Gaillimhe.  Tá teist mhaith ar an Oifig Ealaíon le fada i ndáil le cláir cruthaitheachta a fhorbairt in éineacht le scoileanna, grúpaí pobail agus ealaíontóirí ar fud an Chontae, treisiú leo agus oibriú i gcomhar leo.  Bíonn clár oibre na hoifige dírithe gach bliain ar thionscnaimh tábhachtacha éagsúla; ag oibriú i bpáirtnéireacht le heagraíochtaí ealaíon príomhthábhachta, ag cur leis an acmhainn maidir le cineálacha ealaíon a fhorbairt, cuidiú le healaíontóirí agus deiseanna maithe a chur ar fáil do na saoránaigh ar fad sásamh agus taitneamh a bhaint as an ealaín.  Ar na cláir leanúnacha atá ar bun i gcónaí againn, tá Scéim maidir le hEalaíontóir sa Scoil, Féile Leabhar do Leanaí, Burning Bright (tionscadal maidir leis na blianta sinsearacha), ceardlanna anamúlachta, féilte, tréimhsí cónaitheacha maidir leis an damhsa agus leis an amharclannaíocht, cláir don óige agus tréimhsí cónaitheacha ag ealaíontóirí i measc an phobail agus ceangailte le hionaid chúram sláinte.  Cuirtear cúnamh tábhachtach freisin ar fáil d'ealaíontóirí atá ag obair agus ag maireachtáil sa Chontae, cúnamh sparánachta, meantóireachta agus léiriúcháin san áireamh. 
Tá buntábhacht riamh anall leis na leabharlanna maidir le saol an phobail i gContae na Gaillimhe agus iad ina spásanna bríomhara cathartha agus cultúrtha ina gcothaítear an chruthaitheacht agus an smaointeoireacht.  I gcás cuid mhór de na luathfhoghlaimeoirí, is sa Leabharlann a thagann siad trasna den chéad uair ar dheiseanna scód a ligean leis an tsamhlaíocht trí spraoi cruthaitheachta agus an litríocht.  Déantar gach dícheall dóthain spáis a chur ar fáil sna leabharlanna don scéalaíocht agus do bhearta eile a ligean don leanbh a theacht chun tosaigh.  Is fada an Leabharlann ina ionad cruinnithe agus ina acmhainn fhiúntach ag daoine den phobal áitiúil.  As seo go ceann 5 bhliana, beifear ag díriú ar shlánchóiriú agus comhtháthú a thabhairt níos faide chun cinn trí na pleananna oibre reatha le roinnt de na tionscnaimh phríomhthábhachta faoin gclár Éire Ildánach seo mar bhonn treise fúthu.  Eagraíodh tionscnaimh phíolótacha i Leabharlanna an Chontae i rith na bliana 2017, ina measc Féile Téaduirlisí Bhéal Átha na Sluaighe, féile ceoil nuabhunaithe a raibh na téada de théama tríthi.  Ar feadh dhá lá, bhí éagsúlacht mhór d'amhránaithe agus de cheoltóirí, ón áit agus isteach thar sáile, i Leabharlann Bhéal Átha na Sluaighe.  Cuirtear meascán de sheánraí éagsúla ceoil ar fáil don lucht éisteachta leis an bhféile nua seo ar éirigh go maith léi.  Bhí ceoltóirí a bhfuil cáil ar fud an domhain orthu agus ceoltóirí atá ag teacht chun cinn faoi láthair ag seinm agus cead isteach gan táille chuig na coirmeacha ceoil ionas go raibh siad áisiúil cóiriúil ag an uile dhuine. 
Fágann an t-ainmniúchán mar Réigiún Eorpach Gastranamaíochta i rith na bliana 2018 deis againn ní amháin cultúr iontach an bhia i nGaillimh a chur ar taispeáint ach cur le heolas agus le tuiscint dhaoine chomh maith; is é an ceangal idir bia agus cultúr atá i gceist le gastranamaíocht dáiríre.  As seo go ceann 5 bhliana beifear ag súil le cur le hobair iontach an lucht cócaireachta, bialainne, iascaireachta agus feirmeoireachta sa chontae trí thionscnaimh agus trí imeachtaí éagsúla a bheidh dírithe ar cheiliúradh a dhéanamh ar an éagsúlacht cócaireachta atá ar fáil i nGaillimh ar bhealach atá ar fáil go cóiriúil áisiúil ag an uile dhuine.  Tá de chuspóir againn an ghastranamaíocht a úsáid mar bhealach a chuideodh le dul i ngleic le ceisteanna maidir le cuimsiú sóisialta, dealú agus leatrom an tráth céanna a gcothaítear meas agus urraim.  Tá sraith d'imeachtaí móra agus de chruinnithe pobail san áireamh leis an gclár:  Food Culture Carnival – Intercultural Street Feasts lena ndéantar ceiliúradh ar an éagsúlacht cócaireachta ar bhealach atá áisiúil cóiriúil ag daoine agus Our Food Histories – tionscnamh idir na glúnta atá dírithe ar thuairisc a choinneáil ar na sean-nósanna bia ar na hoileáin agus le  Slí an Atlantaigh Fhiáin chomh maith le sean-nósanna na 'nÉireannach nua'. 
Tar éis Cathair na Gaillimhe agus an Contae a ainmniú mar Cheantar Scannánaíochta de chuid UNESCO, ainmniúchán buan domhanda, tá Gaillimh i lár an aonaigh mar ionad barr feabhais maidir le tionscal na meán cruthaitheachta. Tá d'aisling fhorghinearálta leis go mbeadh béim ar an oidhreacht, an traidisiún agus an oidhreacht a bhaineann leis an scannánaíocht sa réigiún ionas go leathnaítear leis an mbeartaíocht cruthaitheachta atá ar siúl go leanúnach faoi láthair ó thaobh na scannánaíochta de agus cur leis an mbuntáiste sóisialta, eacnamaíochta agus cultúir a eascraíonn uaidh sin sa chathair agus ar fud an Chontae.  Déanann Ionad Scannánaíochta na Gaillimhe, i gcomhar le Comhairle Cathrach na Gaillimhe agus Comhairle Chontae na Gaillimhe, ceannródaíocht maidir le Ceantar Scannánaíochta UNESCO atá dírithe ar chur leis an tuiscint ar an scannánaíocht agus ar na meáin chumarsáide, ar thionscal na scannánaíochta agus na teilifíse a thabhairt níos faide arís chun cinn, ar leathnú leis an lucht féachana agus ar infheistíocht a spreagadh.  Le blianta beaga anuas, tá Gaillimh ag teacht chun cinn chomh mór agus go bhfuil sé inchurtha le Baile Átha Cliath mar mhol maidir le hearnáil na dtionscal cruthaitheachta, arna bhunú sin ar an dea-chlú atá le fada ar Ghaillimh maidir leis an gcruthaitheacht go ginearálta.  Tá leas maith bainte as an scannánaíocht chun oidhreacht shaibhir cultúir na Gaillimhe a chur in iúl agus bhí baint mhór ag an Oifigeach Oidhreachta leis sin, ag obair i gcomhar leis an bpobal áitiúil i gcomharsanachtaí éagsúla chun tuairisc a thabhairt ar shócmhainní agus ar acmhainní áitiúla agus iad a scrúdú.
Is é Contae na Gaillimhe an contae is mó a bhfuil daonra Gaeltachta ann ar fud na tíre agus tá an Ghaeilge ina bunghné den tuiscint atá ag an bpobal orthu féin i gcomharsanachtaí éagsúla, ní amháin sa Ghaeltacht ach ar fud an Chontae.   Tuigtear dúinn gur dár n-oidhreacht shainiúil rífhiúntach an Ghaeilge agus leantar dá cur chun cinn trí cheiliúradh a dhéanamh ar ghnéithe éagsúla den traidisiún atá ceangailte léi, mar shampla an ceol traidisiúnta agus an damhsa Gaelach (damhsa ar an sean-nós san áireamh).  Tugtar cúnamh taca, tríd an Oifigeach Gaeilge, maidir le tionscnaimh éagsúla chun úsáid na Gaeilge a chur chun cinn.  Tá leagtha amach gurb í an bhliain 2018 Bliain na Gaeilge, clár náisiúnta de bhearta agus d'imeachtaí cruthaitheachta, ealaíon agus pobail chun ceiliúradh a dhéanamh ar an teanga agus breis úsáide aisti a spreagadh.  Seastar go hiomlán le Bliain na Gaeilge 2018 ach ní leis sin amháin a bhaineann tacaíocht na Comhairle maidir leis an nGaeilge.  Tá leagtha amach againn as seo go ceann cúig bhliana cuidiú le tograí a bhaineann le teanga agus le cultúr na Gaeltachta a chur chun cinn.  
Bíonn suim agus spéis mhór san oidhreacht, mar a bhíonn i ngnéithe uile an chultúir i gContae na Gaillimhe, i measc an phobail.  Bíonn an oidhreacht agus an bhithéagsúlacht i gceartlár an tsaoil phoiblí ag Comhairle Chontae na Gaillimhe i gcónaí.  Trí chur leis an tuiscint, leis an rannpháirtíocht, leis an taitneamh, leis an eolas agus leis an meas ar an oidhreacht, féachtar le bainistíocht chaomhantais chuí a chothú ionas go gcinntítear an oidhreacht ar fáil do na glúnta atá le theacht.  Cuidíonn an Oifig Oidhreachta, trí chlár oibre leathanréimseach, leis an iliomad grúpa pobail i mbun tionscadail éagsúla maidir leis an oidhreacht foirgníochta, an oidhreacht nádúrtha agus an oidhreacht cultúir a théann le cláir phoiblí agus bearta cúnta poiblí eile.
“Beidh meas ar shaibhreas oidhreachta agus bithéagsúlachta Chontae na Gaillimhe, tuigfear an fiúntas atá leis agus déanfar a chaomhnú agus a fheabhsú ar bhealach lena léirítear tuiscint ar an stair, ar riachtanais na linne seo agus ar chúrsaí inmharthanachta maidir leis an am atá le theacht.”
Plean Oidhreachta agus Bithéagsúlachta Chontae na Gaillimhe 2017-2022
Thosaigh Tionscadal Oidhreacht Ghastranamaíochta na Gaillimhe ar thuairisc a chruinniú ar oidhreacht gastranamaíochta na Gaillimhe ar www.heritage.galwaycommunityheritage.org.   Tá an Oifig Oidhreachta agus an tAonad maidir le Cuimsiú Sóisialta i gComhairle Chontae na Gaillimhe i mbun na ceannródaíochta ar an tionscadal mórscála seo i gcomhar le grúpaí oidhreachta áitiúla, líonraí, scoileanna, daoine aonair agus Ard-Mhúsaem Shaol na Tuaithe.  Tugadh cúnamh breise maidir leis an tionscadal faoi chlár Éire Ildánach Chontae na Gaillimhe agus tá tús maith leis an obair agus níos mó ná 1,000 mír curtha leis an láithreán gréasáin ag grúpaí pobail áitiúla, ina measc, oidis cócaireachta, grianghraif agus eolas eile.  Leanfar de chuidiú leis an tionscadal seo agus dá fhorbairt d'fhonn a chinntiú go mbíonn an oidhreacht ghastranamaíochta ar fáil go buan ag muintir an Chontae.
Déanann Comhairle Chontae na Gaillimhe, trí Thionscnamh na nAcmhainní Stairiúla, cúram agus caomhnú na bhfoirgneamh sainspéise atá faoina cosaint, a chur chun cinn agus cuirtear treoir agus comhairle faoin sárchleachtas maidir le hobair chaomhnúcháin agus le scileanna traidisiúnta ar fáil ionas go gcaomhnaítear foirgnimh spéisiúla ar fud an chontae.  Oibrítear ar thionscadail in éineacht le grúpaí a choinníonn caoi ar fhoirgnimh áitiúla d'fhonn iad a choinneáil in úsáid.  Chomh maith le caomhnú na hailtireachta, féachtar chomh maith, tríd an Oifigeach Caomhnúcháin, le tuiscint agus meas ar an oidhreacht foirgníochta a chothú.  Ba léiriú an cúnamh a tugadh maidir le féile Architecture at the Edge i gclár Éire Ildánach 2017 an Chontae ar an gcuspóir ghinearálta atá againn an leas a dhéanann dearthóireacht maidir le caighdeán an tsaoil ag an duine a léiriú, an tráth céanna a bhféachtar le ceisteanna tábhachtacha i measc an phobail a réiteach trí chúram maidir le hailtireacht.  Rinneadh tástáil phíolótach i rith na bliana 2017 chomh maith ar thionscadal ENtopia ar an nGort; is clár meantóireachta atá i gceist le ENtopia atá bunaithe ar thionscadail san Eoraip faoina dtugtar deis don phobal i gcomharsanachtaí feabhsú ó thaobh inmharthanachta agus cur le tarraingteacht an bhaile mhóir ar mhaithe lena gcuid taitneamhachta féin agus a mbeadh i ndán ó thaobh cúrsaí eacnamaíochta agus sóisialta i ngach 'Áit' a thuiscint agus a thabhairt i gcrích ar mhaithe le fostaíocht agus turasóireacht.
Tá tábhacht faoi leith le cuimhne mhuintir na Gaillimhe maidir le sainiúlacht chultúir a chaomhnú, an stair mar chuid den am i láthair a léiriú agus a tabhairt ar aghaidh go dtí an t-am atá romhainn.  Is cuid mhór den ábhar cuimhne sin an oidhreacht cháipéisíochta atá ar coimeád i gCartlann Chomhairle Chontae na Gaillimhe.  Léirítear san ábhar sin iléagsúlacht na ndaoine, na staire agus an chultúir sa chontae.  Féachann an Chartlann leis an lón cuimhne sin a chaomhnú, a bhainistiú agus a chur ar fáil go héasca do dhaoine.  De réir mar is mó a fheictear gur de chearta an tsaoránaigh deis an oidhreacht cháipéisíochta a cheadú, leanfaidh an Chartlann den ábhar sainiúil sin a bhailiú agus a chaomhnú chomh maith le tuairisc a thabhairt air agus bainistíocht a dhéanamh ina leith.  Féachfar, d'fhonn teacht a bheith air ag níos mó daoine, leisna bailiúcháin a chur ar fáil go háisiúil agus cur leis an gcartlann dhigiteach ar díol suntais a bhfuil ar fáil ann cheana féin.  Ar an gcaoi sin, beidh teacht ar fud an domhain ar na bailiúcháin éagsúla ina bhfuil tuairisc maidir le stair shóisialta, eacnamaíochta agus polaitíochta an Chontae.

Is é barr maitheasa mhuintir Chontae na Gaillimhe bun agus barr gach tionscadail a dtugtar faoi, idir deiseanna níos fearr maidir le cúrsaí cultúir agus ealaíon agus a chinntiú go mbíonn deis ag an bpobal tabhairt faoi spórt agus faoi bhearta aclaíochta.  Tá fiúntas le spórt i bpobal áitiúil nach mbaineann leis an spórt amháin.  Is féidir baint a bheith ag spórt le pobal táite a chothú, le tionchar chun sochair ó thaobh cúrsaí sóisialta agus cultúir, agus le mórtas san áit a cruthú.  Trí Pháirtnéireacht Spóirt na Gaillimhe, déantar cláir aclaíochta a eagrú agus a chur ar fáil atá oiriúnach do dhaoine de gach aois agus de gach réimse cumais.  An tseirbhís leabharlannaíochta agus an t-aonad maidir le cuimsiú sóisialta atá i mbun ceannródaíochta faoi láthair maidir le hÉire Shláintiúil, an creatchóiras náisiúnta maidir le bearta chun feabhas a chur ar shláinte agus ar fholláine mhuintir na hÉireann.  Tá de chuspóir le hÉire Shláintiúil go mbeadh dea-shláinte ó thaobh na colainne agus na meabhrach ag gach duine in Éirinn agus iad i mbarr a maitheasa, agus go mbeadh meas ar mhaitheas an duine ar gach leibhéal de shochaí na hÉireann agus cúram á dhéanamh dó, rud a thagann go breá le clár Éire Ildánach.
An chéad bhliain den chlár Éire Ildánach sa chontae seo, tugadh níos mó ná deich gcinn de chláir éagsúla i gcrích ar a n-áirítear: An Ailtireacht ón Imeall, An Litríocht ar Siúl – Léamh Mór na Gaillimhe, Féile Téaduirlisí Bhéal Átha na Sluaighe, Oidhreacht Gastranamaíochta na Gaillimhe, Lego do Dhaoine Fásta, Amhráin do na Leanaí - tionscadal taighde, cumadóireacht agus ceolchoirme, ENtopia an Ghoirt, Tost na Leabhar agus imeacht mhórscála Chruinniú na Cásca i mBaile Átha an Rí i rith dheireadh seachtaine na Cásca.  Ábhar spreagtha a bhí i dtuairimí an phobail agus leanfar den obair ag cuidiú le daoine aonair, le grúpaí agus le heagraíochtaí i gContae na Gaillimhe chun ócáidí cultúir a chruthú sna háiteanna is iontaí inar lú a mbeadh súil leo.  Tá de chuspóir againn rud a bheith ag tarlú i ngach áit don uile dhuine. 

An Aisling a ghabhann le hÉire Ildánach i gContae na Gaillimhe 
Is é atá d'aisling le hÉire Ildánach go mbeadh an deis ag gach duine ar a bhfuil cónaí in Éirinn a theacht in inmhe go hiomlán ó thaobh na cruthaitheachta de.  Déantar an aisling sin a shaothrú trí Cúig Cholún a ghabhann leis an Clár atá ag Éire Ildánach.
Colún 1: An Acmhainn Cruthaitheachta a Thabhairt i dTreis i ngach Leanbh
Colún 2: An Acmhainn Cruthaitheachta a Thabhairt i dTreis i ngach Comharsanacht
Colún 3: Infheistíocht san Infreastruchtúr Cruthaitheachta agus Cultúir
Colún 4: Tionscail Cruthaitheachta: Éire a bheith ina hIonad Barr Feabhais maidir le Léiriúchán do na Meáin Cumarsáide
Colún 5: Clú na hÉireann ar fud an Domhain ar fad
Tá buntábhacht le rannpháirtíocht maidir leis an aisling seo agus le deis a bheith ag an uile dhuine ar shaothrú na cruthaitheachta agus ar thoradh an tsaothair.  Meastar freisin go bhfuil bunriachtanas, maidir le fíorú na haislinge, le ceangal a chothú idir pobal comharsanachta agus ealaíontóirí agus lucht cruthaitheachta
Is é a mbeidh béim air ag Comhairle Chontae na Gaillimhe i rith na mblianta seo romhainn, mar gheall ar an aisling atá le hÉire Ildánach, an cultúr faoi leith, an timpeallacht, an oidhreacht agus an teanga a chaomhnú agus treisiú leo.  Táthar tugtha do mhaitheas an Chontae, phobail na gcomharsanachtai agus na ndaoine a thabhairt chun cinn.  Is é is mian linn go dtarlódh cuimsiú sóisialta chomh mór agus is féidir agus go dtreiseofaí le saoránacht ghníomhach.  Beidh an plean seo ina chreat straitéise maidir le bearta na Comhairle i rith an ré feidhme agus leagtar amach 8 gcinn de réimsí tús áite, chomh maith le cuspóirí soiléire, ionas go dtugtar luachanna agus aisling na Comhairle i gcrích, an tráth céanna a mbíonn aird i gcónaí ar an ráiteas misin de réir mar a leagtar síos sa Phlean Corparáide;

“Ceannaireacht shibhialta agus ionadaíocht dhaonlathach a sholáthar, agus a bheith chun tosaigh ag an am céanna i bhforbairt pobail, cultúir, sóisialta agus eacnamaíoch inbhuanaithe agus seirbhísí atá comhordaithe, éifeachtach ar a bhfuil luach ard a sheachadadh, atá dírithe ar lán-acmhainneacht Contae na Gaillimhe a bhaint amach”.
Trí na straitéisí príomhthábhachta agus na cuspóirí, tabharfar an clár ardaidhme i gcrích bliain i ndiaidh bliana agus na luachanna a ghabhann le hÉire Ildánach, chomh maith le béim a choinneáil ar chultúr agus ar mhaitheas mhuintir Chontae na Gaillimhe. An tráth ar fad a mbíonn an plean seo á chur i bhfeidhm againn, beifear dúthrachtach maidir leis na modhanna cumarsáide ar fad a choinneáil oscailte leis na geallsealbhóirí agus leis an bpobal. 
Na Luachanna a Ghabhann le hÉire Ildánach i gContae na Gaillimhe 
Comhar: Tá seo ar cheann de na coincheapanna is coitianta a bhaineann le Comhairle Chontae na Gaillimhe.  Ar pháirtnéirí an chomhair maidir le cúrsaí cruthaitheachta againn, tá na húdaráis áitiúla eile in aice láimhe, an Chomhairle Ealaíon, Ealaín na Gaeltachta, Gaillimh 2020, Éire Ildánach, an Chomhairle Oidhreachta, grúpaí pobail, ealaíontóirí, lucht oideachais, grúpa sainspéise áitiúla, an lucht gnó agus gníomhaireachtaí forbartha pobail.  Féachtar go seasta leanúnach le réimse leathan de chláir maidir le cúrsaí cultúir, cruthaitheachta agus folláine a thabhairt i gcrích; oibrítear leis an bpobal sna comharsanachtaí d'fhonn feabhas a chur ar chaighdeán an tsaoil acu agus déantar sin ar leibhéil éagsúla ar fud an údaráis áitiúil, trí na seirbhísí maidir le Leabharlanna, Ealaín, Oidhreacht, Cartlanna, Gaeilge, Cuimsiú Sóisialta agus Caomhnúcháin chomh maith leis an bPáirtnéireacht Spóirt, Seirbhísí Corparáide agus an tAonad maidir le Gnóthaí Pobail, Fiontraíocht agus Forbairt Eacnamaíochta. 
Cumarsáid:  Admhaítear an tábhacht atá leis an gcumarsáid anonn agus anall mar ghné lárnach chinniúnach den Straitéis agus de na cláir maidir le hÉire Ildánach a thabhairt i bhfeidhm go sásúil.  Chuidigh meitheal cultúir a chur ar bun taobh istigh den údarás áitiúil leis an gcumarsáid maidir leis na tionscnaimh pobail ar fad.   Mar gheall ar an gceangal díreach leis an Líonra PPN, déantar cumarsáid le líon is mó ná 700 grúpa pobail a dhéanann ionadaíocht thar ceann earnáil an phobail go ginearálta sa Chontae.  Roinn na Seirbhísí Corparáide is cionsiocair leis an gcumarsáid fhoirmeálta uilig agus le hábhar ar na meáin shóisialta; déantar caidreamh díreach chomh maith leis na grúpaí sainspéise agus le healaíontóirí; déantar cumarsáid neamhfhoirmeálta trí chórais lucht aitheantais leathanréimseacha ar fud na gcomhaltaí uile atá ar an Meitheal Cultúir. 
Pobal: Is é an pobal bun agus barr na straitéise againn maidir le hÉire Ildánach.  Treisítear go leanúnach leis an bpobal i gcomharsanachtaí éagsúla trí thionscnaimh nua a chur ar bun agus trí chuidiú leo faoi na cláir éagsúla agus na pleananna oibre éagsúla a bhaineann leis an Meitheal Cultúir.  Is tréine a thagann an chruthaitheacht chun cinn nuair a bhíonn an pobal beo bríomhar agus tá an Chomhairle ag treisiú leis an gcruthaitheacht trí acmhainní a chaitheamh le forbairt pobail. 
Rannpháirtíocht:  Treisíonn Comhairle Chontae na Gaillimhe le 'cur chuige rannpháirtíochta ón íochtar aníos' mar ghné bhuntábhachtach den fhorbairt áitiúil agus den fhorbairt pobail - rannpháirtíocht lán bhrí an phobail tríd an bPlean Áitiúil Eacnamaíochta agus Pobail a chur i bhfeidhm, ina leagtar amach tionscnaimh áitiúla agus aisling do phobal na comharsanachta. 
Ilchuimsitheacht: Bíonn béim faoi leith againn ar an gcuimsiú sóisialta agus is léir sin ar na straitéisí a leagtar amach sa phlean seo.  Tá Comhairle Chontae na Gaillimhe tugtha dá chinntiú go mbíonn an deis chéanna ag gach duine sa phobal ar chaighdeán maith saoil.   Féachtar le caitheamh mar a chéile leis an uile dhuine, le bacanna roimh dheiseanna cruthaitheachta sa Chontae a chur ar neamhní, leis an rannpháirtíocht is forleithne i mbeartaíocht cruthaitheachta a chinntiú agus leis na hacmhainní a dhíriú ar an áit is mó a bhfuil gá leo. 
Cumasú:  Caidreamh leis an bpobal sna comharsanachtaí atá i gceist le clár Éire Ildánach, is é ba mhian linn go mbeadh deis ag an uile dhuine ábhar suntais, ábhar taitnimh agus ábhar tuisceana a thabhairt faoi deara.  Cuireann an rannpháirtíocht le pobal táite agus bíonn sé mar bhonn faoi shláinte meabhrach agus colainne.  Tagann an straitéis seo faoi anáil gach a ndéantar ar an leibhéal áitiúil agus cuireann an straitéis leis an mbeartaíocht i réimsí eile chomh maith.
Na Bearta Tús Áite maidir le Contae na Gaillimhe
Cuireadh an straitéis cúig bhliana seo le chéile d'fhonn comhleanúnachas a thabhairt i bhfeidhm maidir leis na straitéisí éagsúla atá bunaithe ar réimsí cultúir (Oidhreacht, Leabharlanna, Ealaín agus Pleananna Áitiúla Eacnamaíochta agus Fhorbairt Pobail Chontae na Gaillimhe) agus a dtabhairt leis an obair a bheidh ar siúl ag daoine éagsúla den Mheitheal Cultúir i rith na mblianta seo romhainn.  Tosaíodh ar an obair chomhairliúcháin i mí Aibreán 2017 le cur i láthair poiblí a rinne an Mheitheal Náisiúnta a oibríonn le hÉire Ildánach ag ar leagadh amach an aisling agus na cuspóirí atá le tionscnamh seo an rialtais. Eagraíodh seisiún aiseolais ina dhiaidh sin le 35 páirtí leasmhar de chuid an phobail ag ar tharla aiseolas neamhfhoirmeálta agus malartú smaointe faoin bplean a thabhairt i gcrích ar an leibhéal áitiúil. 

I mí Meitheamh 2017, sheol an Chomhairle an chéad Phlean Bliantúil ina luaitear cláir phíolótacha éagsúla atá ceangailte leis na bearta tús áite faoi Éire Ildánach: Colún 2 – An Acmhainn Cruthaitheachta a thabhairt chun cinn i ngach Comharsanacht. Feictear d'Éire Ildánach gur sna hÚdaráis Áitiúla is fearr atá an acmhainn cláir áitiúla a thabhairt i gcrích agus iarradh orthu an cheannródaíocht a dhéanamh maidir le Colún 2.  Rinne an Mheitheal Cultúir inmheánach maoirseacht go díreach ar Chlár 2017.  Ag teannadh le deireadh na bliana 2017, thosaigh Meitheal Cultúir Chomhairle Chontae na Gaillimhe ar an bplean straitéise cúig bhliana seo a dhréachtú, ag cloí leis an teimpléad náisiúnta a chuireann Éire Ildánach ar fáil do na hÚdaráis Áitiúla ar fad.  Rinneadh na réimsí príomhthábhachta a shonrú, de réir mar a leagtar amach i straitéisí reatha de chuid na Comhairle féin, agus eagraíodh comhairliúchán poiblí arís Dé Luain, an 5 Márta 2018, d'fhonn an dréacht den straitéis a chur i láthair agus aiseolas a iarraidh. Rinneadh an t-aiseolas sin a thabhairt san áireamh sa straitéis. 
ÁITEANNA AGUS SPÁSANNA:

Athbheochan agus athshlánú a thabhairt ar na bailte móra, ar na sráidbhailte, ar na bailte fearainn agus ar na hoileáin sa Chontae agus feabhas a chur cheangal an phobail leis an timpeallacht foirgníochta agus le spásanna poiblí. 
Ní mór infheistíocht chruthaitheach maidir le hathshamhlú ar an úsáid as an timpeallacht chun beocht nua a chur sna bailte/sráidbhailte agus sna ceantair tuaithe.  Tuigtear go bhfuil easnamh infreastruchtúir sa Chontae maidir le réimsí den infreastruchtúr cultúir. Bhí an deis teacht ar spás oiriúnach oibre, cleachtaidh agus saothraithe maidir le réimsí ealaíon ar cheann de na téamaí tábhachtacha a tháinig chun cinn go mór le linn an phróiseas comhairliúcháin agus tá, dá réir sin, bearta cúnta breise de dhíth chun an pobal agus lucht cruthaitheachta a chothú maidir leis an gcumas atá iontu a léiriú.
Cuspóirí: 

· Athbhreithniú a dhéanamh maidir leis an infreastruchtúr reatha, an taobh tíre agus na háiseanna taitneamhachta i ndáil le caidreamh dáiríre a chothú leis an bpobal sna comharsanachtaí éagsúla d'fhonn úsáid chruthaitheach as an spás poiblí a spreagadh. 
· Cláir a thabhairt chun cinn agus a neartú taobh istigh de sheirbhísí na comhairle maidir le leabharlannaíocht, caomhantas, ealaín, oidhreacht, cuimsiú sóisialta agus fiontraíocht; cur leis na bearta a chruthaíonn tuiscint agus meas ar an timpeallacht foirgníochta agus ar an oidhreacht. 

TIONSCAL NA CRUTHAITHEACHTA:

Treisiú le forbairt ar an earnáil eacnamaíochta, sóisialta agus cultúir tríd an gcruthaitheacht a bheith croílárnach maidir leis an mbonn treise a chuirtear faoin bhfiontraíocht. 

Glactar leis gur sócmhainn atá sa chruthaitheacht agus gur ceart treisiú leis an gcumas cruthaitheachta ionas gur féidir í a fhorbairt agus a neartú ar bhealach a chuireann leis an bhforás eacnamaíochta.  Leis an mbéim atá á leagan go hidirnáisiúnta ar réimsí STEM faoi láthair, táthar ag dul i dtuilleamaí na nuálaíochta feasta mar bhealach chun borradh agus biseach san am atá romhainn a chinntiú.   Tá an nuáil á ceapadh i gcónaí leis an Eolaíocht, Teicneolaíocht, Innealtóireacht agus Matamaitic – ábhair STEM – ach is í an Ealaín agus an Dearthóireacht atá ar tí athrú a chur ar chúrsaí eacnamaíochta faoi mar a rinne an eolaíocht agus an teicneolaíocht i rith an chéid seo caite.  Féachfar le hEalaín agus Dearthóireacht a chur sa chothromóid agus STEAM a dhéanamh as STEM. 

“What has become abundantly clear is the need to harness the imagination and curiosity of young people if we’re to create a workforce that can exist harmoniously with the ever more automated industries of the future”.

An Tiarna Puttnam, CBE (Iar-chrann seasta Digiteach na hÉireann) 
Cuireann an méadú ar an spéis a chuirtear in Ealaín na Cócaireachta leis an gcultúr bríomhar gastranamaíochta i nGaillimh agus is léiriú é ar an oidhreacht bhreá gastranamaíochta sa Chontae.  Leis na feirmeoirí, na táirgeoirí bia, na cócairí agus na hambasadóirí bia, is iomaí ábhar ceiliúrtha san earnáil seo ar fiú treisiú leo. 

Cuspóirí: 

· Timpeallacht bheo bhríomhar fiontraíochta a chothú trí dheiseanna don chomharobair a thabhairt chun cinn idir an cheardaíocht agus an chódáil ar fud na dtionscal cruthaitheachta ar fad agus páirtnéireacht a spreagadh idir an earnáil phríobháideach agus an earnáil phoiblí. 

· Tionscal cócaireachta tréan inmharthana a chruthú i gContae na Gaillimhe tríd an ainmniúchán mar Réigiún Gastranamaíochta agus spéis a chothú in Ealaín na Cócaireachta. 
AN POBAL SNA COMHARSANACHTAÍ AGUS MAITHEAS AN UILE DHUINE: 
Díriú ar thionscadail trína gcuirtear an tsaoránacht ghníomhach agus spreagadh an phobail chun cinn ionas go gcothaítear pobal bisiúil sna comharsanachtaí. 

Dírítear go soiléir sa straitéis ar chaidreamh a chothú leis an uile dhuine a mhaireann i gContae na Gaillimhe, daoine atá imeallaithe taobh istigh dá bpobal féin san áireamh.  Tá daonra níos mó ná 179,000 i gContae na Gaillimhe tar éis méadú rialta le deich mbliana anuas agus tá níos mó ná 77% de na daoine ina gcónaí i gceantair tuaithe atá ag éirí níos ilchultúrtha de réir a chéile.  Tá na rátaí maidir le daoine níos sine agus daoine níos óige i gContae na Gaillimhe níos airde ná mar atá i gcontaetha eile i réigiún an iarthair.  Agus na bearta tús áite á socrú, baineadh leas as an mbeartas náisiúnta faoi mar a leagtar amach sa Phlean Gníomhaíochta don Rialtas Áitiúil Éifeachtach ina sonraítear gurb é is bunchuspóir leis an rialtas áitiúil leathnú agus treisiú a dhéanamh ar an ról maidir le barr maitheasa agus caighdeán an tsaoil ag an saoránach agus ag an bpobal a chur chun cinn.  Tagann sin i gceist freisin leis an bpolasaí áitiúil faoi mar a leagtar amach sa Phlean Áitiúil Eacnamaíochta agus Pobail (LECP) ina luaitear gurb í an aisling fhorghinearálta maidir le Contae na Gaillimhe go mbeadh Contae soicheallach againn ina mbeadh tuiscint shoiléir againn ar fhéiniúlacht na ndaoine agus sinn ag obair le chéile d'fhonn lánacmhainn Chontae na Gaillimhe agus mhuintir na Gaillimhe, ó thaobh cúrsaí eacnamaíochta, sóisialta, teanga agus cultúir, a thabhairt i gcrích trí rannpháirtíocht an tsaoránaigh ar an leibhéal áitiúil. 
Cuspóirí: 

· Cur leis na craobhchórais caidrimh agus ar an gcomhar atá ar bun cheana féin i measc an phobail ionas go gcuirtear leis an acmhainneacht le hoiliúint agus meantóireacht. 
· Béim thréan a leagan ar eispéireas, ar fhéilte agus ar imeachtaí a chruthú don slua a chuidíonn leis an tuiscint ar fhéiniúlacht cultúir a chur chun tosaigh agus le ceiliúradh a dhéanamh ar an gcruthaitheacht. 
· Na gnéithe uile den ealaín, den cheardaíocht agus de thionscail na cruthaitheachta a thabhairt isteach le tionscnaimh lena gcuirtear sláinte colainne agus meabhrach chun tosaigh tríd an spórt, aclaíocht agus bia.  

LUCHT NA CRUTHAITHEACHTA SA PHOBAL: 
Saothrú na n-ealaíon a bheith ina rogha ciallmhar slí bheatha ag ealaíontóirí nua agus seanbhunaithe atá ina gcónaí agus ag obair sa Chontae. 

Tá pobal beo bríomhar ealaíon i gContae na Gaillimhe a bhfuil cuid mhór bainte amach acu ainneoin an infheistíocht a bheith srianta.  Tugtar aitheantas sa Straitéis seo don tairbhe shuntasach a dhéanann ealaíontóirí gairmiúla don phobal.  Is tábhachtach an rud freisin an réimse leathan cineálacha ealaíon a chleachtar, i nGaeilge agus i mBéarla, sa Chontae a admháil, idir chineálacha traidisiúnta, mar shampla, ceol, amharclannaíocht, litríocht, ailtireacht, na dearcealaíona, scannánaíocht, an oidhreacht agus an cheardaíocht, chomh maith le tionscail cruthaitheachta atá ag teacht chun cinn agus ealaín dhigiteach. 

Cuspóirí: 

· Cláir agus tionscnaimh soláimhsithe a chur ar fáil faoina mbíonn cúnamh agus meantóireacht ar fáil ag na healaíontóirí uile i measc an phobail.
· Deiseanna comhchaidrimh agus comharoibre ag ealaíontóirí agus ag cleachtóirí pobail a thabhairt chun cinn ionas go gcuirtear bonn faoi fhorbairt na cruthaitheachta i measc an phobail 
· Díriú ar threisiú le cineálacha áirithe ealaíon agus ar iad a fhorbairt mar chuid de na Cláir Bhliantúla. 
AN GHAEILGE – ANAM AGUS DÚCHAS: 
Tábhacht na Gaeilge ó thaobh cúrsaí eacnamaíochta, sóisialta agus cultúir de sa Ghaeltacht agus ar fud an Chontae a thabhairt chun suntais. 

Is i gContae na Gaillimhe atá an daonra Gaeltachta is mó sa tír agus admhaítear an tábhacht eacnamaíochta, sóisialta agus cultúrtha atá leis an nGaeilge sa Ghaeltacht agus ar fud an Chontae ar fad.  Tugann 49% de dhaonra an Chontae (gan Cathair na Gaillimhe a áireamh) le fios go bhfuil ar a gcumas Gaeilge a labhairt, rud a fhágann gur i gContae na Gaillimhe atá an céatadán is airde Gaeilgeoirí ar fud chontaetha riaracháin na tíre ar fad ó thaobh dhaoine atá 3 bliana d'aois nó os a chionn, (Foinse: An Phríomhoifig Staidrimh: Daonáireamh 2016).  I gContae na Gaillimhe atá TG4 – an stáisiún náisiúnta teilifíse Gaeilge – agus RTÉ Raidió na Gaeltachta – an stáisiún náisiúnta raidió Gaeilge, chomh maith le heagraíochtaí Gaeilge eile.  Bíonn ról gníomhach ag Comhairle Chontae na Gaillimhe maidir leis an nGaeilge a fhorbairt, a chosaint agus a chur chun cinn in éineacht le heagraíochtaí áitiúla agus náisiúnta eile de leithéid Fhoras na Gaeilge agus Údarás na Gaeltachta, agus tuilleadh nach iad.

Cuspóirí: 

· Féachaint leis an gcóimheas reatha cainteoirí Gaeilge le neamhchainteoirí Gaeilge sa Chontae a choinneáil agus an cóimheas ard cainteoirí Gaeilge sa Ghaeltacht a spreagadh trí leanúint den chúnamh taca i leith theanga dúchais na tíre agus de chur chun cinn na teanga.

· Deontais a chur ar fáil don phobal maidir le tionscnaimh atá dírithe ar úsáid na Gaeilge a chur chun cinn agus gradaim a chur ar fáil dóibh siúd a bhfuil aitheantas tuillte acu as ucht a ndícheall ag cur na teanga chun cinn. 

· Imeachtaí poiblí a eagrú gach bliain chun ceiliúradh a dhéanamh ar theanga dúchais na tíre agus an ról atá leis an teanga maidir leis an tsaoithiúlacht chultúir, e.g. Scoil Samhraidh an Phiarsaigh, chomh maith le ceol traidisiúnta, damhsa ar an sean-nóis agus léachtaí i rith Sheachtain na Gaeilge i mí Márta.

CRUTHAITHEACHT AR FEADH AN tSAOIL: 
Cuidiú le cláir a thabhairt i gcrích a chuireann leis an saol cultúrtha ar feadh shaol an tsaoránaigh. 

Is cuid lárnach den aisling maidir le hÉire Ildánach go mbeadh an chruthaitheacht ina gnáthchuid den saol againn.  Tá de chuspóir fhorghinearálta againn rannpháirtíocht sa saol sóisialta, eacnamaíochta, cultúir agus poiblí ag an uile dhuine sa phobal a spreagadh. Tá beartaithe freisin cuidiú le tionscnaimh náisiúnta de chuid Éire Ildánach faoi Cholún 1: An Acmhainn Cruthaitheachta a Thabhairt i dTreis i ngach Leanbh.  Is minic go dtagann an duine trasna ar shaol na cruthaitheachta den chéad uair agus an leanbh an-óg sa bhaile nó ar scoil nó taobh istigh den chóras scolaíochta.  Tuigeann Comhairle Chontae na Gaillimhe an tábhacht atá le bearta agus gníomhartha cruthaitheachta a bheith ar fáil do leanaí agus níl sa chúnamh a chuirtear ar fáil maidir le clár Music Generation, Mí agus Féile na Leabhar do Pháistí agus na Scéimeanna maidir le hEalaíontóirí agus Scríbhneoirí sna Scoileanna ach sampla den obair a dhéantar maidir leis an réimse sin.  Tháinig athruithe móra i rith an fichiú aois maidir lena fhaid a mhaireann daoine gur tháinig ardú go dí 81.5 bliain ar an meántréimhse maireachtála.  Meastar go dtiocfaidh fad breise 10 mbliana saoil leis an ráta sin faoin mbliain 2050 (Foinse CSO).  Tá daoine an-sean (aois 80+) ar an aoisghrúpa is mó a bhfuil ardú ar a líon sa daonra faoin tráth seo.  Ní mar a chéile atá daoine ag caitheamh an chuid sin den saol agus a chaith glún a gcuid seantuismitheoirí nuair a chuaigh siadsan in aois.  Tá saol níos faide acu, sláinte níos fearr agus slite maireachtála níos gníomhaí.  Mar gheall ar an daonra a bheith ag éirí níos sine, tá beart déanta ag Comhairle Chontae na Gaillimhe, i gcomhar le Comhairle Cathrach na Gaillimhe d'fhonn Straitéis a thabhairt chun cinn maidir lena bheith Cóiriúil don Duine Aosta agus beifear ag cur na ngníomhartha uile a chuidíonn leis an gcruthaitheacht a chothú ó bhlianta na luathóige go mbítear amach san aois a chur chun cinn. 
Cuspóirí: 

· Cláir a chruthú atá dírithe go sonrach ar leanaí a spreagadh chun a gcuid cruthaitheachta a thapú. 

· Treisiú le tionscnaimh cruthaitheachta a chuirfidh ar chumas an duine saol níos folláine agus níos gníomhaí a chaitheamh ar feadh ré saoil níos faide agus feabhas a chur ar chaighdeán an tsaoil acu. 

· An coincheap maidir le bearta idir na glúnta a chur chun cinn ar fud an phobail agus meas na nglúnta ar a chéile a chothú. 
COMHIONANNAS DEISEANNA: 
Treisiú leis an deis chéanna a bheith ag an uile dhuine ar na seirbhísí, cláir agus tionscnaimh cultúir agus cruthaitheachta. 

Tá níos mó ná imeachtaí saor ó tháille i gceist le deiseanna cultúr agus cruthaitheacht a thapú; is é a thagann i gceist an chruthaitheacht a thabhairt isteach i gcroílár an phobail ionas gur dlúthchuid de shaol na ndaoine atá ann.  Tá teacht a bheith go héasca ar bheartaíocht chruthaitheach agus rannpháirtíocht ann tábhachtach mar chuspóir leis an straitéis seo.  Tá sin cinniúnach maidir le saol cruthaitheach a thabhairt agus a chur chun cinn agus tá buntábhacht leis maidir lena bheith ar ár gcumas an straitéis seo a thabhairt i gcrích.  Is í an bheartaíocht seo i measc an phobail atá ina bhonn daingean faoi chuid mhór d'imeachtaí cultúir ar fud an Chontae.  Le haird ar an iléagsúlacht bhreise cultúir sa Chontae, ní mór a chinntiú gur féidir le gach saoránach, gan bheann ar aois, chumas, inscne nó eitneacht, cur le saol cultúir an Chontae.
Cuspóirí: 

· Clár imeachtaí a chur ar bun ar fud na spásanna cathartha a spreagfaidh daoine chun aird a thabhairt ar imeachtaí cultúir agus páirt a ghlacadh iontu. 

· Treisiú le deiseanna oiliúna agus forbartha d'oibrithe deonacha agus do ghrúpaí pobail ionas go gcuirtear leis an rath atá ar an gcruthaitheacht i gContae na Gaillimhe.
DEA-CHLÚ AR FUD AN DOMHAIN: 
Treisiú leis an dea-chlú atá go tréan agus go fada fairsing ar Chontae na Gaillimhe.   

Mar gheall scéimhe agus sceirdiúlacht an taobh tíre agus an chósta i gContae na Gaillimhe, is mór an lear turasóirí a tháinig anseo le blianta fada anuas.  Os a choinne sin, le tamall de bhlianta anuas anois, is é clú na n-ealaíon, an chultúir agus an bhia atá ag tarraingt na sluaite.  Admhaítear sa Straitéis seo go bhfuil príomhthábhacht straitéiseach le leathnú agus treisiú breise ar dhea-chlú na Gaillimhe go hidirnáisiúnta i bhfianaise go háirithe na hainmniúcháin Eorpacha agus domhanda atá bainte amach againn.  Trí pháirtnéireacht idir Comhairle Chontae na Gaillimhe agus Chomhairle Cathrach na Gaillimhe agus lucht an chultúir go ginearálta, roghnaíodh Gaillimhe mar Phríomhchathair Eorpach an Chultúir don bhliain 2020: Gaillimh 2020.   Beidh gach coirnéal agus gach comharsanacht sa Chontae i gceist leis an gclár suntasach imeachtaí a luaitear sa leabhar tairisceana maidir le Gaillimh 2020, Bruth faoi Thír, agus a fhágfaidh oidhreacht bhuan ag muintir na Gaillimhe agus ag muintir na hÉireann, ag muintir na hEorpa agus níos faide ó bhaile. 

Tá toradh ar shaothar lucht feirmeoireachta, iascaireachta, cócaireachta agus bialainne na Gaillimhe i m bliana ó bronnadh ainmniúchán Réigiún Gastranamaíochta na hEorpa 2018 ar Ghaillimh.  Ainmniúchán sin atá tuillte go maith agus is ábhar mórtais ag Comhairle Chontae na Gaillimhe cúnamh taca a thabhairt maidir leis an gclár ardaidhme a chuirfidh le clú na Gaillimhe mar ionad cócaireachta ar leibhéal na hEorpa agus ar an leibhéal idirnáisiúnta. 
Bronnadh ainmniúchán buan ar Chathair agus ar Chontae na Gaillimhe le blianta beaga anaus mar Cheantar Scannánaíochta UNESCO agus tá curtha ó shin leis an ngradam iontach sin ionas go bhfuil tionscal na scannánaíochta agus na teilifíse in Iarthar na hÉireann á chothú agus á fhorbairt. Tá níos mó ná 600 duine fostaithe go buan sa réimse sin agus leanfaidh Comhairle Chontae na Gaillimhe de chúnamh taca a thabhairt d'Ionad Scannánaíochta na Gaillimhe de réir mar atá an dea-chaidreamh oibre á chothú ar fud chóras comhchaidrimh Chathracha Cruthaitheachta UNESCO. 

Cuspóirí: 

· Cur le clú agus cáil an Chontae maidir leis na sócmhainní cultúir agus cruthaitheachta trí phoiblíocht agus margaíocht a dhéanamh i ndáil leis na hainmniúcháin reatha. 
· Treisiú leis na buanna áitiúla maidir le hearnáil na scannánaíochta, beochana agus cluichíochta trí chur oiread agus is féidir leis an tionchar agus an tairbhe a bhíonn astu maidir leis an leas eacnamaíochta agus cultúir.  
An Cur i bhFeidhm
Bhí léargas iontach againn ó na cruinnithe comhairliúcháin poiblí sa bhliain 2017 agus sa bhliain 2018 ar na smaointe maidir le tionscadail a thabharfadh deis don uile dhuine sa Chontae dul i ngleic leis an gcultúr agus leis an gcruthaitheacht.

Beidh páirt ag gach duine de Mheitheal Cultúir Chomhairle Chontae na Gaillimhe leis an bplean forfheidhmiúcháin don bhliain 2018 a ullmhú agus tabharfar deis do gach duine acu tionscadail a chur chun cinn a thagann le príomhchuspóirí straitéiseacha na Straitéise.  Beidh tionscadail éagsúla a chuirtear faoi bhráid tríd an ngairm inmheánach sin a thabharfar i gcrích mar chuid de Phlean Cultúir agus Cruthaitheachta Chontae na Gaillimhe 2018 de réir an bhuiséid a bhíonn ar fáil.  Cuideoidh an Mheitheal Cultúir, tríd an gceangal caidrimh atá acu leis an bpobal, le tionscnaimh agus cláir a bhaineann le hÉire Ildánach ar fud an chontae a phleanáil, a thabhairt i gcrích agus a chur i bhfeidhm.  Tá d'aidhm againn measúnú ilrannach a dhéanamh ar thionscadail cruthaitheachta atá bunaithe ar rannpháirtíocht an tsaoránaigh. 
Is léiriú an Mheitheal Cultúir ar an gcur chuige slánchóirithe i ndáil leis an bpróiseas seo ón gcéad splanc go dtí an cur i bhfeidhm agus baineann na comhaltaí le réimse leathan de sheirbhísí na Comhairle, ina measc:  Leabharlanna agus Cartlanna, Ealaín, Oidhreacht, Gaeilge, Caomhnúchán, Cuimsiú Sóisialta, Spórt, Forbairt Eacnamaíochta agus Seirbhísí Corparáide.  Tá Comhordaitheoir freisin ann mar chúnamh taca leis an mbeartaíocht. 

Mar chuid den phlean forfheidhmiúcháin don bhliain 2018, beidh Scéim Sparánachtaí Éire Ildánach Chomhairle Chontae na Gaillimhe á fhógairt.  Is é príomhaidhm a bheidh leis na sparánachtaí sin cúnamh a chur ar fáil do dhaoine aonair agus do ghrúpaí pobail maidir le bearta agus tionscnaimh forbartha a spreagann an chruthaitheacht, an comhar agus an rannpháirtíocht i gcúrsaí cultúir ar fud Chontae na Gaillimhe. 
Gné phríomhthábhachtach den chur i bhfeidhm i rith na bliana 2018 is ea a chinntiú go ndéantar gach mír cumarsáide agus gach mír nua eolais a chur ar fáil go soiléir, tráthúil, éifeachtúil.  Is é Líonra Rannpháirtíocht Phobal Chontae na Gaillimhe (PPN) an príomhchóras caidrimh ag an gComhairle Contae maidir leis an bpobal.  Beidh an Mheitheal Cultúir ag obair in éineacht leis an PPN ionas go dtreisítear le rannpháirtíocht an phobail i bhforbairt an chláir agus ina chur i bhfeidhm.  Tá teacht ag gach duine den Mheitheal Cultúir freisin ar réimse leathan sonraí comhfhreagrais agus féachfar le caidreamh a chothú le córas an lucht aitheantais ar fud réimsí éagsúla, ina measc na meáin chumarsáide áitiúla agus náisiúnta, na meáin shóisialta, nuachtlitreacha agus an láithreán gréasáin www.galway.ie ionas go gcinntítear caidreamh agus cumarsáid á dhéanamh le gach duine den phobal.  

